
অপযশে মোর; এবে না দেখি উপায়!"

স্তব্ধ ভাবে থাকি ক্ষণ মনে মনে সতী

স্মরিলা পদ্মারে তবে, প্রিয় সহচরী।

"কোথা পদ্মে, প্রিয়সখী এস একবার

এসময়, দেহ মোরে উপদেশ আসি,

কেমনে দুর্ম্মদ দৈত্যে জিনি এ সমরে,

কেমনে বা রক্ষা করি বল নিজ মান।

অস্থির হয়েছি সখি দৈত্যের প্রভাবে।”

অবনত মুখে সতী ছাড়িলা নিশ্বাস!

চঞ্চল হইল মন কৈলাসে পদ্মার,

মরি সে নিশ্বাসে যেন!—চঞ্চল যেমন

অনিল হিল্লোলে সরে কমল কৌমুদী।

বুঝিলা অন্তরে সাধ্বী উমার বিপদ।

আলোক ছটার গতি অমনি সত্বরে

আসি দেখা দিলা ধনী একাকিনী যথা

রণস্থলে ম্লান মুখে ভাবেন ভবানী।

মহামায়া মায়াবলে কেহ না পাইল

দেখিতে নয়নে তাঁরে, কেবল শুনিল

মধুর শিঞ্জন বোল শ্রুতি অভিরাম।

কহিতে লাগিলা পদ্মা সমরে কাতরা

দেখি শৈলজারে;—"কেন এ দুর্গতি দুর্গে!

আহা মরি, জর জর কোমল শরীর,

